
27

Pœuscia o dixe a ciù d'un: L'Axia campioin

Ve fa dell'onô sò, così a voî tocca

Fa ch'esti quattro barbai ladroin

Vœumitan ro boccon piggiaoù zà in bocca.

Con queste, e âtre simili invenzioin

Metteiva sciù quelli morri de rocca.

Ma i Capitañii de parlâ finin,

E ri Ezerçiti son tosto vexin.

Maraveggioso, e grande era mirâ

Ri doî campi vegnûi a faccia fronte:

Che con ra gente in ordine postâ

Re moen tegnivan a l'assâto pronte.

Sparse a ro vento e bandere ondezâ,

Gallezâ e ciumme a i berettin de Bronte:

Abiti, bordi, impreize, arme, e coroî

D'oro, e ferro a ro Sô, lampi, e sprendoî.

Pareiva de Gambin[1] ro canniaoù

L'un campo, e l'âtro con tent'aste in ære.

Han ri archi atteizi, han re lançe appontaoù,

Tiran dre freççe, e fan sgœurâ dre gære.

Pe andâ con ro patron è appareggiaoù

Ogni cavallo, e ne dà prœuve cære,

Raspa, nitrisce, e non attrœuva lœugo,

Gh'esce da re narixe e fumme, e fœugo.

Bello a sta bella vista è sin l'orrô,

E nasce dro piaxeì fra ro spavento.

Dre tombe ro terribile fragô

Porta a re oreggie quarche godimento.

Ro campo dri Fedeli assæ minô,

Mostra che un sò sordatto vâ per çento.

J'añimi re sò trombe aççendan mêgio,

E re so arme luxan comm'un spêgio.

Fessan re trombe dri Crestien l'invîo:

J'âtre resposan, e aççettan ra guerra.

Dâ i Franchi ro Segnô fu riverîo

In zenoggion, e pœu baxan ra terra.

Eccote in mezzo ro campo sparîo:

L'un con l'atro nemigo zà s'affærra.

La badaluffa è zà in ri corni, e avanti

Se bœuttan con ra sò battaggia i fanti.

Ma chi fu mai quello primmo Crestian,

Che con l'asta a uña cicciora fe i riççi?

Ti, o Girdippe, che ro grand'Ircan,

Che regnava in Ormus primma ferissi,

(Vosse ro çê d'uña donna a ra man

Dâ sta groria) e ro pêto ti gh'arvissi.

Cazze ferîo ro Grogno, e intanto o sente

Sbatte dre moen a ra nemiga gente.

Avendo rotto l'asta ra so spâ,

St'amazone de botto caccia fœura,

Contro i Persi a galoppa inveninâ,

E a ciù d'un fa satâ ra cagairœura.

A l'inquarta a Zoppîo uña stoccâ,

Ghe sparte un scianco, e via l'añima sgœura:

Pœuscia Alarco a ferì int'ro bello mêzo

Dra gora, e ghe segò ro canorêzo.







	↑ Canneto vasto postato in Polcevera in vicinanza del Ponte detto di Morigallo di un Paesano denominato Gambino.

